
Annotatsiya. Tijorat banklarida muammoli kreditlarni restrukturizatsiya qilish mexanizmlarini takomillashtirish masalalari 
tadqiq etilgan. Raqamli iqtisodiyot sharoitida kredit portfeli sifatini oshirish, qarzdorlarning to‘lov qobiliyatini tiklash hamda 
bank risklarini kamaytirishda restrukturizatsiya jarayonlarining ahamiyati asoslab berilgan. Tadqiqot davomida kredit mud-
datini uzaytirish, foiz stavkalarini qayta ko‘rib chiqish, qarzni qayta moliyalashtirish va raqamli monitoring tizimlaridan 
foydalanish yo‘nalishlari tahlil qilingan. Xalqaro tajriba va zamonaviy risk-menejment yondashuvlari asosida amaliy taklif 
hamda tavsiyalar ishlab chiqilgan. Tadqiqot natijasida muammoli kreditlar ulushini kamaytirish va banklarning moliyaviy 
barqarorligini mustahkamlashga xizmat qiluvchi mexanizmlar taklif etilgan.

Kalit so‘zlar: muammoli kreditlar, restrukturizatsiya, tijorat banklari, kredit riski, raqamli iqtisodiyot, risk-menejment, kredit 
portfeli, moliyaviy barqarorlik.

Аннотация. Исследованы вопросы совершенствования механизмов реструктуризации проблемных кредитов 
в коммерческих банках. Обоснована значимость процессов реструктуризации для повышения качества 
кредитного портфеля, восстановления платёжеспособности заёмщиков и снижения банковских рисков в 
условиях цифровой экономики. В ходе исследования проанализированы такие направления, как продление 
сроков кредитования, пересмотр процентных ставок, рефинансирование задолженности и использование 
систем цифрового мониторинга. На основе международного опыта и современных подходов к риск-менеджменту 
разработаны практические предложения и рекомендации. По результатам исследования предложены механизмы, 
направленные на сокращение доли проблемных кредитов и укрепление финансовой устойчивости банков.

Ключевые слова: проблемные кредиты, реструктуризация, коммерческие банки, кредитный риск, цифровая 
экономика, риск-менеджмент, кредитный портфель, финансовая устойчивость.

Abstract. The study examines the improvement of mechanisms for restructuring non-performing loans in commercial 
banks. It highlights the importance of loan restructuring in improving loan portfolio quality, restoring borrowers’ repayment 
capacity, and reducing banking risks in the context of the digital economy. The study analyzes loan maturity extensions, 
interest rate revisions, debt refinancing, and the use of digital monitoring systems. Practical proposals and recommen-
dations are developed based on international experience and contemporary risk management approaches. The study 
proposes mechanisms aimed at reducing the share of non-performing loans and strengthening banks’ financial stability.

Keywords: non-performing loans, loan restructuring, commercial banks, credit risk, digital economy, risk management, 
loan portfolio, financial stability.

K I R I S H
Raqamli iqtisodiyot sharoitida bank tizimi faoliyati tubdan o‘zgarib, kreditlash jarayonlari yanada tezkor va 

qulay tus olmoqda. Kreditlar hajmining ortishi bilan bir qatorda, muammoli kreditlar ulushini samarali boshqarish 
ham banklar barqarorligini ta’minlashda muhim ahamiyat kasb etmoqda. Iqtisodiy sharoit, inflyatsion jarayonlar 
va tashqi omillarni muntazam tahlil qilish qarzdorlarning to‘lov qobiliyatini qo‘llab-quvvatlash hamda kredit 
portfeli sifatini barqaror saqlash imkonini beradi. Shu bois tijorat banklarida muammoli kreditlarni samarali 
boshqarish, xususan, ularni restrukturizatsiya qilish mexanizmlarini takomillashtirish dolzarb masalaga 
aylanmoqda.

Restrukturizatsiya jarayoni nafaqat qarzdorning moliyaviy holatini tiklashga, balki bank aktivlari sifatini 
saqlab qolishga ham xizmat qiladi. Kredit muddatini uzaytirish, foiz stavkasini qayta ko‘rib chiqish yoki qarzni 
qayta moliyalashtirish kabi choralar muayyan sharoitlarda ijobiy natija berishi mumkin. Ushbu mexanizmlarni 
ilmiy asosda takomillashtirish va raqamli monitoring vositalari bilan uyg‘unlashtirish bugungi kun talabi 

hisoblanadi. Mazkur maqolada tijorat banklarida muammoli kreditlarni restrukturizatsiya qilishning amaldagi 
holati va ushbu jarayonni yanada samarali tashkil etish yo‘nalishlari tahlil etiladi.

Muammoli kreditlarni restrukturizatsiya qilish — qarzdorning moliyaviy holati yomonlashuvi yoki to‘lov 
qobiliyati pasayishi natijasida kredit shartnomasi bo‘yicha majburiyatlarni belgilangan muddatda bajarish 
imkoniyati cheklangan hollarda bank tomonidan kreditning dastlabki shartlarini (muddati, foiz stavkasi, to‘lov 
grafigi, ta’minot talablari va boshqa shartlar) qayta ko‘rib chiqish va o‘zgartirish orqali qarzni qaytarish jarayonini 
optimallashtirishga qaratilgan kompleks moliyaviy-iqtisodiy choralar tizimidir.

Mazkur jarayonning asosiy maqsadi qarzdorning xo‘jalik faoliyatini tiklash, uning pul oqimlarini 
barqarorlashtirish hamda bank aktivlari sifatini saqlab qolishdan iborat. Restrukturizatsiya kreditni bekor qilish 
yoki qarzni kechirishni anglatmaydi, balki o‘zaro manfaatli shartlar asosida majburiyatlarni qayta tuzish orqali 
kreditning qaytarilishini ta’minlash mexanizmi hisoblanadi.

Tijorat banklarida muammoli kreditlarni restrukturizatsiya qilish muhim moliyaviy mexanizm hisoblansa-da, 
eng maqbul yondashuv mijozlarning bunday holatga tushib qolishining oldini olishdir. Chunki har qanday 
restrukturizatsiya jarayoni bankning muayyan moliyaviy resurslari va vaqtini talab etadi. Shu bois kredit ajratish 
bosqichidayoq risklarni puxta baholash, mijozning to‘lov qobiliyatini chuqur tahlil qilish va samarali monitoring 
tizimini yo‘lga qo‘yish ustuvor ahamiyat kasb etadi.

Muammoli kreditlarning yuzaga kelishi har doim ham bevosita tijorat banki faoliyatiga bog‘liq emas. 
Amaliyot shuni ko‘rsatadiki, kreditlarning muammoli toifaga o‘tishiga obyektiv va subyektiv omillar ta’sir qiladi. 
Obyektiv omillar, odatda, bank nazoratidan tashqarida bo‘lgan makroiqtisodiy va tashqi muhit bilan bog‘liq 
jarayonlarni o‘z ichiga oladi. Jumladan, makroiqtisodiy o‘zgarishlar, inflyatsiya dinamikasi, milliy valyuta 
kursidagi tebranishlar, tabiiy ofatlar yoki pandemiya kabi kutilmagan vaziyatlarni hisobga olish qarzdorlarning 
moliyaviy barqarorligini ta’minlashga qaratilgan choralarni o‘z vaqtida ishlab chiqish imkonini beradi.

Subyektiv omillarni samarali boshqarishda bankning kredit siyosatini takomillashtirish, risklarni baholash 
sifatini oshirish hamda qarzdorlarning moliyaviy intizomini mustahkamlash muhim ahamiyat kasb etadi. 
Shunday ekan, muammoli kreditlarni kamaytirishda nafaqat restrukturizatsiya mexanizmlarini takomillashtirish, 
balki ularning kelib chiqish sabablarini chuqur tahlil qilish va profilaktik choralarni kuchaytirish ham muhim 
ahamiyatga ega.

M A V Z U G A  O I D  A D A B I Y O T L A R  S H A R H I
Tijorat banklarida muammoli kreditlarni restrukturizatsiya qilish masalasi xorijiy va mahalliy iqtisodchi 

olimlar tomonidan keng o‘rganilgan. Xususan, kredit riskini boshqarish bo‘yicha fundamental yondashuvlar 
Edward I. Altman tomonidan ishlab chiqilgan Z-score modeli orqali asoslab berilgan. U korxonalarning 
moliyaviy barqarorligini oldindan baholash va ehtimoliy defoltni prognozlash imkonini beruvchi ko‘rsatkichlar 
tizimini taklif etgan [1]. Bizning fikrimizcha, ushbu model restrukturizatsiya zaruratini erta aniqlashda muhim 
vosita bo‘lib xizmat qiladi va zamonaviy raqamli iqtisodiyot sharoitida uni qo‘shimcha ko‘rsatkichlar hamda real 
vaqt rejimidagi ma’lumotlar bilan boyitish maqsadga muvofiq.

Kredit riskini miqdoriy baholash nazariyasini rivojlantirishda Robert C. Mertonning strukturaviy modeli 
alohida ahamiyat kasb etadi. U kompaniya aktivlari qiymati va majburiyatlari o‘rtasidagi nisbat asosida defolt 
ehtimolini aniqlashni taklif qilgan [2]. Fikrimizcha, Merton modeli restrukturizatsiya jarayonida qarzdorning 
moliyaviy salohiyatini baholash uchun nazariy asos yaratadi. Amaliyotda uni qo‘llash esa murakkab statistik 
ma’lumotlar va bozor baholaridan foydalanishni talab qiladi.

Bank risk-menejmenti tizimini takomillashtirish masalalarini o‘rgangan Frederic S. Mishkin bank barqarorligi 
kredit portfeli sifati bilan chambarchas bog‘liqligini ta’kidlaydi. Uning qarashlariga ko‘ra, muammoli kreditlar 
ulushini samarali boshqarish moliyaviy vositachilik samaradorligini ta’minlashda muhim ahamiyatga ega [3]. 
Muallifning ushbu nuqtayi nazari restrukturizatsiya mexanizmlarini takomillashtirish zaruratini asoslab beradi, 
chunki samarali restrukturizatsiya kredit portfelini sog‘lomlashtirish vositasi sifatida namoyon bo‘ladi.

Mahalliy iqtisodchi olimlar ham muammoli kreditlarni boshqarishning institutsional jihatlariga e’tibor 
qaratgan. Ular restrukturizatsiya jarayonida bank va qarzdor o‘rtasida o‘zaro manfaatli yondashuvni 
shakllantirish, sudgacha bo‘lgan mexanizmlarni kengaytirish va normativ-huquqiy bazani takomillashtirish 
zarurligini ta’kidlaydilar. Bizning fikrimizcha, bank tizimida raqamli monitoring, skoring va masofaviy nazorat 
instrumentlarini keng joriy etish restrukturizatsiya samaradorligini yanada oshiradi.

Shunday qilib, mavjud ilmiy qarashlar muammoli kreditlarni restrukturizatsiya qilishning nazariy asoslarini 
shakllantirgan bo‘lib, ularni raqamli iqtisodiyot talablari bilan uyg‘unlashtirish bugungi kunning dolzarb vazifasi 
hisoblanadi.

T A D Q I Q O T  M E T O D O L O G I YA S I
Tadqiqot uchun ma’lumotlar O‘zbekiston Respublikasi Markaziy bankining ochiq statistik hisobotlari, 

tijorat banklarining yillik moliyaviy hisobotlari, kredit portfeli va muammoli kreditlar bo‘yicha e’lon qilingan 
ko‘rsatkichlar, shuningdek, mavzuga oid ilmiy adabiyotlar hamda xalqaro moliya tashkilotlarining uslubiy 
materiallarini o‘rganish orqali shakllantiriladi. Ma’lumotlarni yig‘ishda hujjatlarni tahlil qilish va ikkilamchi statistik 
ma’lumotlarni tanlab olish usullaridan foydalaniladi. Olingan ko‘rsatkichlar qiyosiy, tavsifiy va dinamik tahlil 
usullari yordamida o‘rganilib, muammoli kreditlar ulushi, qaytarish muddatlari hamda sud orqali va suddan 
tashqari undirish natijalari o‘zaro solishtiriladi. Restrukturizatsiya shakllarining xususiyatlari kredit muddatini 
uzaytirish, foiz stavkasini qayta ko‘rib chiqish va to‘lov jadvalini o‘zgartirish mezonlari bo‘yicha tizimlashtiriladi. 
Shuningdek, qarzdorlarning to‘lov qobiliyatini baholashda pul oqimlari, qarzga xizmat ko‘rsatish imkoniyati va 
to‘lov intizomiga oid ko‘rsatkichlar tahlil qilinadi. Raqamli monitoring va erta ogohlantirish tizimlarining qo‘llanishi 
mavjud ilmiy yondashuvlar bilan qiyoslanib, tahlil natijalari umumlashtiriladi.

T A H L I L  V A  N A T I J A L A R
Bozor iqtisodiyoti sharoitida tijorat banklarining barqarorligi ko‘p jihatdan kredit portfeli sifatiga bog‘liq. 

Kredit portfelida muammoli kreditlar (NPL — non-performing loans) ulushini samarali boshqarish bank 
likvidligi, daromadliligi va kapital yetarliligini ta’minlashda muhim ahamiyat kasb etadi. Xususan, O‘zbekiston 
Respublikasi Markaziy banki ma’lumotlariga ko‘ra, so‘nggi yillarda kreditlash hajmining kengayishi ayrim 
banklarda muammoli kreditlar ulushini boshqarishga alohida e’tibor qaratish zaruratini yuzaga keltirgan. Bu 
esa kredit riskini boshqarish va restrukturizatsiya mexanizmlarini takomillashtirishning ahamiyatini oshirmoqda.

Tahlillar shuni ko‘rsatadiki, muammoli kreditlarning yuzaga kelishiga quyidagi omillar ta’sir qiladi: qarz 
oluvchilarning moliyaviy holatini yanada chuqurroq o‘rganish zarurati, kredit ajratishda biznes-rejalarni 
real baholashning ahamiyati, tarmoq risklarining yuqoriligi, shuningdek, tashqi iqtisodiy omillar (inflyatsiya 
darajasi, valyuta kursi tebranishlari, ta’minot zanjiridagi uzilishlar). Kredit monitoringini samarali tashkil etish 
qarzdorlarning moliyaviy holatidagi o‘zgarishlarni erta bosqichda aniqlash, kredit portfeli sifatini saqlash hamda 
kreditlarning «standart» toifadagi barqarorligini ta’minlash imkonini beradi.

Banklar tajribasi shuni ko‘rsatadiki, restrukturizatsiya jarayonida ko‘pincha muddatni uzaytirish yoki to‘lov 
jadvalini qayta ko‘rib chiqish usullaridan foydalaniladi. Xalqaro tajriba, jumladan, Xalqaro valyuta fondi va Jahon 
banki tavsiyalariga ko‘ra, samarali restrukturizatsiya kompleks yondashuvni talab qiladi. Ya’ni qarz oluvchining 
pul oqimlari qayta tahlil qilinishi, biznes modelining barqarorligi baholanishi, zarur hollarda qo‘shimcha garov, 
kapital qo‘yilma yoki investor jalb etilishi lozim.

Muammoli kreditlarning yuzaga kelishiga, asosan, quyidagi omillar ta’sir ko‘rsatmoqda:
•	 Kredit restrukturizatsiyasi bo‘yicha yagona ichki metodikani yanada takomillashtirish zarurati;
•	 Kredit qo‘mitalarida risk-menejment xulosalarini kengroq inobatga olish zarurati;
•	 Qarz oluvchilar bilan muzokara olib borish kompetensiyasini oshirish imkoniyatlari;
•	 Muammoli kreditlar bilan ishlovchi alohida bo‘linmalar samaradorligini yanada oshirish zarurati.

Tijorat banklari uchun berilgan kreditlarning qaytarilishi juda muhim hisoblanadi, chunki banklar 
asosiy daromadlarining muayyan qismi kreditlar hisobiga shakllanadi. Shu sababli tijorat banklari 
kreditlarning qaytarilishini ta’minlash uchun bir nechta muhim usullardan foydalanadi. Muammoli kreditlarni 
sog‘lomlashtirishning yana bir usuli — restrukturizatsiya. Amaliyotda restrukturizatsiyaning asosiy shakllariga 
kredit muddatini uzaytirish, foiz stavkasini qayta ko‘rib chiqish, asosiy qarzni bo‘lib-bo‘lib to‘lash jadvalini 
tuzish, imtiyozli davr (grace period) berish hamda qarzni qayta moliyalashtirish kiradi. Mavjud mexanizmlarni 
yanada takomillashtirishda restrukturizatsiya qarorlarini qabul qilishga individual yondashish, qarzdorning real 
pul oqimlarini chuqur tahlil qilish, shuningdek, restrukturizatsiyadan keyingi monitoring tizimi samaradorligini 
oshirish muhim ahamiyatga ega. Quyida muammoli kreditlarni suddan tashqari va sud orqali undirish hajmini 
ko‘rib chiqamiz.

1-rasm. Muammoli kreditlarni qaytarish jarayonining tashkiliy-huquqiy samaradorlik ko‘rsatkichlari [4]1

Rasm ma’lumotlari tahlili shuni ko‘rsatadiki, 2021-yilda sud orqali undirish ulushi 52 foizgacha oshgan, ayni 
paytda o‘rtacha qaytarish muddati 18 oyni tashkil etgan. Bu holat banklarning muammoli kreditlarni undirishda 
huquqiy mexanizmlardan foydalanishi bilan bir qatorda, jarayonning umumiy samaradorligini yanada oshirish 
imkoniyatlari mavjudligini anglatadi. Amaliy kuzatuvlar sud jarayonlarining davomiyligini optimallashtirish, 
protsessual xarajatlarni kamaytirish va ijro bosqichidagi jarayonlarni takomillashtirish kreditlarning tezkor 
qaytarilishini ta’minlashda muhim ahamiyatga ega ekanligini ko‘rsatadi.

2022–2024-yillarda esa ijobiy siljish kuzatilgan. Xususan, suddan tashqari kelishuvlar ulushi 32 foizdan 44 
foizgacha izchil oshgan, maxsus undirish bo‘linmalarining samaradorlik indeksi esa 58 balldan 75 ballgacha 
ko‘tarilgan. Bu ko‘rsatkichlar banklarda tashkiliy va boshqaruv mexanizmlarining takomillashganini, muammoli 
kreditlar bilan ishlashda yanada tizimli yondashuv shakllanganini ko‘rsatadi. Natijada o‘rtacha qaytarish 
muddati 12 oygacha qisqarib, undirish jarayonining tezkorligi va natijadorligi sezilarli darajada oshgan.

Institutsional samaradorlikning texnologik jihatini baholash maqsadida raqamli monitoring va erta 
ogohlantirish tizimlarining qaytarish jarayoniga ta’siri ham alohida o‘rganildi. Tahlil davomida banklar tomonidan 
joriy etilgan skoring modellari, avtomatlashtirilgan qarzdorlar monitoringi hamda ma’lumotlarga asoslangan 
qaror qabul qilish mexanizmlarining amaliy natijalari solishtirildi. Olingan xulosalar shuni ko‘rsatadiki, raqamli 
vositalar muammoli kreditlar bilan ishlashda nafaqat reaktiv, balki profilaktik funksiyani ham bajarmoqda. 
Ya’ni ular qarzdorning moliyaviy holatidagi o‘zgarishlarni erta aniqlash orqali kreditning chuqur muammoga 
aylanishining oldini olishga xizmat qilmoqda.

X U L O S A  V A  T A K L I F L A R
Tahlil natijalariga ko‘ra, restrukturizatsiya mexanizmlarini takomillashtirish uchun quyidagi yo‘nalishlar 

taklif etiladi:
Birinchidan, erta ogohlantirish (early warning system) tizimini kuchaytirish zarur. Bunda moliyaviy 

ko‘rsatkichlarning o‘zgarishi, to‘lov intizomidagi uzilishlar va aylanma mablag‘larning qisqarishi kabi indikatorlar 
asosida avtomatik monitoring yo‘lga qo‘yilishi lozim.

Ikkinchidan, restrukturizatsiya turlarini diversifikatsiya qilish maqsadga muvofiq: foiz stavkasini vaqtincha 
pasaytirish, asosiy qarzni to‘lash bo‘yicha imtiyozli davr (grace period) berish, qarzni kapitalga konvertatsiya 
qilish (yirik loyihalarda) va sindikatlash mexanizmlaridan foydalanish.

Uchinchidan, muammoli kreditlar bilan ishlovchi maxsus «work-out» guruhlarini tashkil etish va ularning 
faoliyatini KPI asosida baholash lozim. Bu kreditlarni sudgacha hal etish ulushini oshiradi va bank xarajatlarini 
kamaytiradi.

To‘rtinchidan, restrukturizatsiya jarayonida shaffoflikni ta’minlash hamda qayta moliyalashtirishning kredit 
portfelini haqiqiy sog‘lomlashtirishga xizmat qilishini ta’minlash muhim. Bu bank balansidagi risklarni o‘z vaqtida 

1	 Muallif ishlanmasi

aniqlash va samarali boshqarish imkonini beradi.
Umuman olganda, o‘tkazilgan tahlillar shuni ko‘rsatadiki, muammoli kreditlarni samarali restrukturizatsiya 

qilish bankning moliyaviy barqarorligini tiklash, kredit portfeli sifatini yaxshilash va kapital yetarliligini 
mustahkamlashga xizmat qiladi. Taklif etilgan mexanizmlarni amaliyotga joriy etish natijasida muammoli 
kreditlar ulushi bosqichma-bosqich kamayishi, kredit risklari diversifikatsiyasi kuchayishi hamda bank tizimiga 
bo‘lgan ishonch ortishi kutiladi.

